
    Heyneke Meyer was 34 toe hy vir die tweede keer as hoofafrigter van ’n Superrugby-span afgedank is. Maar toe sy Bulls-span op 19 Mei 2007 die eerste Suid-Afrikaanse span word om die Super-titel te wen, was die donker jare op Loftus Versfeld skielik vergete en Meyer almal se ‘breier sender gelyke’.




    Want dis op die speelveld dat afrigters en spelers beoordeel word. En tog vertel die telbord nooit die volle verhaal van hoe mense ‘oornag’ sukses behaal het nie.




    Vir Meyer was dit ’n strawwe reis van meer as 7 jaar waartydens hy beroepsrugby gedefinieer en verander het. Dít is leierskap. En leierskap is waaroor Die Baanbrekers gaan – mense wat ’n sportsoort, ’n bedryf of ’n manier van dink en uiteindelik lewens onherroeplik verander het.




    Marco Botha het met van Suid-Afrika se vernaamste sportleiers gaan gesels en interpreteer in sy kleurvolle skryfstyl hul uiteenlopende suksesverhale. Van Meyer tot Brendan Venter, wat van Saracens ’n superklub en in 2013 van die Haaie die Curriebeker-kampioen help maak het.




    Sherylle Calder het as internasionale hokkiespeler iets ‘spesiaals’ in haar eie mondering opgemerk en dit saam met prof. Tim Noakes ondersoek. Deur haar bemiddeling het Engeland (2003) en Suid-Afrika (2007) die Wêreldbekerrugbytoernooi gewen en Ernie Els in 2012 sy tweede Britse Ope-gholftitel.




    Die voormalige Springbok-sewesafrigter het die blitskode as wêreldsport bevorder deur sy span gereeld bo oënskynlik baie beter spanne te laat uittroon.




    Gary Kirsten en Paddy Upton het die lndiese krieketspan tot wêreldglorie gelei met ’n leierskapstyl wat spelers bemagtig en as mense ontwikkel het – die ‘nuwe skool’ van afrigting. Met dieselfde aanslag het hulle die Proteas in al drie weergawes van die spel die voorste span op aarde gemaak.




    Hierdie merkwaardige leiers het van gewone mense kampioene gemaak.




    En die redes daarvoor gaan jou beslis verras ...

    Ek dra Die Baanbrekers op aan my vrou, Maritza, wat my vir meer as ’n jaar aan die skryfproses moes afstaan. Ook dra ek my eerste boek op aan Yda Coetsee (1959-2005), in wie se Afrikaansklas ek as 14-jarige kannetjie aan die Hoër Landbouskool Oakdale geleer is om woorde lief te hê en om dit met kreatiewe agting te gebruik.


  




  

    




    Marco Botha is ’n spesialisjoenalis van Die Burger in Kaapstad. Hy was Rapport, Beeld, Die Burger en Volksblad se senior nasionale rugbyskrywer in Pretoria, van waar hy saam met onder meer die Springbokke, Bulls en Blitsbokke gereis en oor hulle verslag gedoen het. Hy het sedert sy studentedae aan die Universiteit van Stellenbosch, asook tans, in ’n private en beroepshoedanigheid verskeie bestuursposisies beklee. Vir interessante leiers en goeie wyn het hy groot waardering.


  




  

    INLEIDING




    Hierdie inleiding is eintlik ’n nabetragting. Dit word geskryf nadat die res van die boek reeds op skrif is en daar vir oulaas kans is om daarop terug te kyk.




    Hierdie inleiding is vir jou die begin van die boek en vir my ’n manier om die ervarings en insigte wat ek oor meer as ’n jaar se skryf opgedoen het, in ’n neutedop saam te vat sodat jy ’n vroeë indruk kan kry van wat hierna volg.




    Verbeel jou die lewe was so. Dat jy aan die begin van enigiets wat jy aanpak reeds die kennis en al die moontlike antwoorde het. Want, weet ek nou, dan sou ek die liefde graag beter wou verstaan. Nie net sodat ek vir my vrou ’n beter man kan wees nie, maar omdat ek ná hierdie boek se skryf verstaan dat liefde en leierskap eintlik een en dieselfde ding is. Ek sou uit daardie perspektief sekere dinge in my lewe wou anders doen.




    Dit is nie wat ek aanvanklik met Die Baanbrekers beoog het nie, maar dit is waarom ’n mens die inleiding heel laaste skryf. Weet ek nou.




    Hierdie boek was aanvanklik ’n projek wat ek en Paul Treu saam aangepak het. Ons plan was om net op sewesrugby te fokus en om gedeelde waardes en beginsels uit beroepsport met dié in die sakewêreld te vergelyk. En andersom. Albei van ons is groot aanhangers van die TV-program Sakegesprek met Theo Vorster. En met dit as vertrekpunt het ons Theo in November 2012 by Galileo Capital se kantore in Hyde Park gaan sien.




    Die Baanbrekers het daar sy naam gekry en ook die vroeë rigting begin inslaan na die eindproduk wat jy nou in jou hande vashou. Theo is ’n groot sportentoesias, wat via Sakegesprek met van Suid-Afrika se topsakelui te doen kry. Sy voorstel was dat ons die deure wyer as sewesrugby oopswaai, juis omdat hierdie merkwaardige en kleurryke land van ons ook oor van die voorste sportleiers ter wêreld beskik – mense wat baanbrekerswerk gedoen het. Daar is dus stories om te vertel.




    Toe Ingeborg Pelser van Jonathan Ball Uitgewers kort daarna betrokke geraak het – ook danksy Theo se bemiddeling – het die boek verdere evolusie ondergaan. Ek het met my navorsing begin, ’n klompie sportleiers gevra om betrokke te raak en die eerste onderhoud hiervoor op 26 Februarie 2013 gevoer.




    Op daardie tydstip was die meeste van die mense in hierdie boek net bekende afrigters met welbekende suksesse waarvan ek die agtergrond wou ondersoek en oorvertel. Maar met die uitsondering van Treu en Ian Schwartz het ek nie een van die ander as mense geken of goed geken nie.




    Met elke onderhoud was daar dus vooraf ’n sekere einddoel wat ek wou bereik. Maar in elke onderhoud het ek ’n mens leer ken, is my aanslag heeltemal verander en is ek self deur doodgewone mense se inspirerende blik op sport, die lewe en leierskap verryk.

    Wanneer navorsing en onderhoude van meet af aan met ’n bepaalde einddoel aangepak word, verwag jy om in sport antwoorde en staaltjies te hoor oor goeie strategie, knap tegnieke en vaardighede, die skep van strukture, wetenskaplike vooruitgang en leiers wat met amper bomenslike insig en deugde geseën is.




    Maar nou weet ek dat nie een van hierdie mense hul suksesse primêr aan enige van daardie dinge te danke het nie. Want vir almal van hulle is leierskap soos liefde. Jy hoef nie gelowig te wees om hierdie beskrywing van liefde uit die Bybel te waardeer nie:




    Die liefde is geduldig, die liefde is vriendelik; dit is nie afgunstig nie, is nie grootpraterig nie, is nie verwaand nie. Dit handel nie onwelvoeglik nie, soek nie sy eie belang nie, is nie liggeraak nie, hou nie boek van die kwaad nie. Dit verbly hom nie oor onreg nie, maar verheug hom oor die waarheid.




    Hier is verbasend min sport in hierdie boek, hoewel jy teen die einde die hart van sport, beroepsport én leierskap beter sal verstaan. Want, weet ek nou, as jy die woord ‘liefde’ in die aanhaling hierbo met ‘leierskap’ vervang, sal jy by die kern van ons sportleiers se suksesverhale uitkom.




    Dit gaan oor mense. Dit gaan oor opregte verhoudings en ’n hartsbegeerte om die mense om jou te laat groei en te ontwikkel tot selfs beter, meer afgeronde en gelukkige mense. Leierskap word nie deur ’n rangorde, hiërargie of die aantal mense ‘agter’ of ‘onder’ jou gedefinieer nie, maar deur die vermoë om ander mense tot hul reg te laat kom.




    En dit is nie ’n abstrakte gedagte nie. Dit is die kerngedagte, die primêre rede wat elkeen van hierdie sportleiers in ons gesprekke benadruk het wanneer ek hulle oor hul tasbare suksesse – die bekers, trofeë, kampioenskappe en deurbrake – gepols het.




    Dít is hoe en waarom hierdie doodgewone, dog merkwaardige mense van ander mense kampioene kon maak. Dit weet ek nou.




    Marco Botha




    


  




  

    HEYNEKE MEYER




    PROLOOG




    Die DNS van bloedbroers




    Heyneke se oë is rooi; die trane maak kwaste van sy wimpers. Breë kwas. Skerp kwas. Growwe kwas. Fyn kwas, plak die haartjies. Hy trek sy gelukkige Blou Bul-sakdoek met die regterwysvinger heen en weer onder sy neus terwyl hy twee diep hale lug intrek om die nasale kanale weer oop te kry. Hy is ’n emosionele man. Maar hy’s eerstens ’n man. En die spanpraatjie wat hy pas gegee het, druk-druk nog so onder die knop in die keel. Hy’t homself nou oortref, dink hy. En só voel elke Bulls-speler ook, wie se lus vir Aussies roer daarna ver uithang.




    Loftus Versfeld se tokkamers is groot en afgerond in skakerings van blou. Teen die donker siersteenmure is foto’s van suksesvolle spanne, spelers en afrigters. Geraamde geskiedenis om elke generasie Bulle aan hul herkoms te herinner. Ook leë ruimtes vir die gesigte van diegene wat nog aan daardie nalatenskap sal uitbou.




    Dis 3 minute voordat die span teen die Reds uitdraf. Elke man doen gou vir oulaas watter ritueeltjie hom ook al behaag. Wynie Strydom pak self die sakdoekie weg en maak seker sy oorstuk sit stewig. Op dae soos hierdie moet ’n afrigter immers met en via sy spanbestuurder langs die veld kan kommunikeer.




    Die plaasvervangers stap by elke spanmaat verby voordat hulle die houers met die Powerade-waterbottels vat en eerste uitstap. Victor Matfield trek twee groot hande vol water deur sy lang donker hare. Derick Hougaard maak seker sy veters is vas.




    Gary Botha skuif net twee bankies links na sy vangenoot. ‘Bakkies, my tjom,’ sê hy met ’n roerende dringendheid in sy stem, ‘check my hoendervleis.’ Hy vryf oor sy linkervoorarm. Bakkies staan op, gryp vir Gary aan die kraag dat hy op sy tone staan, en in ’n vertoon van broederlike eensgesindheid slaan hulle mekaar met die kop. Voel niks, want die endorfiene loop al van netnou af vol in die are. Die adrenalien ook. Heyneke kan darem maar ’n speech gooi.




    ‘Cut!’ skree Clint Eastwood. ‘Guys! Guys, that was not convincing at all! Gary, Bakkies – you’re heading into battle. Be in that space. Own it. Let’s do another take. Heyneke, go stand there again. And Victor, just dry your hair a bit, please. Now, give it to the camera, guys. Let me feel the emotion, the adrenaline …’




    Regte Bakkies staan net agter die kamera. Hy en die regte Victor is genooi vir die verfilming van Blood Brothers. Dis ’n dekade ná Invictus, en Eastwood waag weer sy hand aan ’n ‘ware’ reënboog-rugbyverhaal.




    ‘Sorry, Mr Eastwoods. Hierso,’ waai die regte Bakkies vir die regisseur. Hy is eintlik 7cm langer as die akteur wat sy rol speel, maar daar is min wat goeie kamerawerk en redigering nie vir ’n gemiddelde man kan doen wat ’n bogemiddelde boerseun speel nie. ‘Mr Eastwoods, actually we only got chicken flesh, but Gary never hit me with the head. That only happens in the movies,’ help Bakkies die Amerikaner reg. Die Dirty Harry in hom kom uit, maar Bakkies is bang vir niks.




    Hy hou net nie daarvan dat Eastwood, of te wel ‘Mr Eastwoods’, die verhaal van die Bulls se eerste Superrugby-kroon met ’n kinkel aanbied nie. ‘And Coach Heyneke gave that speech a day before the match. It wasn’t just before we klapped those Rooies with 91-5.’




    ‘92-3,’ help die regte Victor hom reg met die eindtelling van die Bulls se grootse Super-sege van 5 Mei 2007 – twee wedstryde voordat hulle die ganse reeks gewen het.




    Maar in beginsel stem die beredeneerde Matfield met sy emosionele oud-slotmaat saam: Wanneer feite in heroënskou herrangskik of onkrities geïnterpreteer word om ’n welbekende einddoel te verduidelik – soos Superrugby-sukses – loop jy die wesenlike gevaar om die ware redes vir daardie welslae te misken. En terselfdertyd skryf jy sukses moontlik toe aan dinge wat geen of ’n baie klein invloed daarop gehad het – soos om ’n roerende spanpraatjie voor te hou as die katalisator wat ’n adrenalienaangedrewe span tot hoër hoogtes aanspoor.

    Die Amerikaanse skrywer Michael Mauboussin ondersoek hierdie nuk om sukses te wil ontleed, te omskryf én om dit dan na te doen in sy boek The Success Equation: Untangling Skill and Luck in Business, Sports, and Investing. Die titel van die boek sê presies waaroor dit gaan – dit is ’n fassinerende studie van oorsake en gevolge, maar terselfdertyd van die onmiskenbare invloed wat geluk op mense en organisasies se sukses het.




    Mauboussin identifiseer in die tweede hoofstuk ’n algemene probleem ten opsigte van die manier waarop sukses dikwels ontleed word:




    Ons verstand beskik oor die ongelooflike vermoë om ’n narratief te skep wat die wêreld om ons verduidelik; ’n vermoë wat besonders goed werk wanneer ons klaar weet wat die antwoord is. Daar is ’n paar noodsaaklike bestanddele in hierdie vermoë: ons liefde vir stories en ons behoefte om oorsaak en gevolg (met mekaar) te verbind. Met ’n versnit van hierdie twee bestanddele glo ons dat die verlede onvermydelik was en onderskat ons wat andersins sou kon gebeur.




    Dit is ’n groot slaggat wat met ’n boek oor leierskap en sukses vermy moet word, maar een waarin daar ook gereeld met sportbiografieë getrap word. Aangename herinneringe en onverwante suksesse word in ’n oënskynlik logiese volgorde gerangskik om ’n mooi narratief te vorm, sonder dat dit enige lig werp op die ware aard van motivering en sukses in beroepsport. Wanpersepsies word só geskep en gekoester.




    In hierdie eerste hoofstukke bespreek ek Heyneke Meyer se leierskap en hoe dit die Blou Bulle se dekade van volgehoue sukses tussen 2001 en 2010 moontlik gemaak het. Ek doen dit deur middel van stories, en ek soek inderdaad oorsake wat die ‘antwoord’ verduidelik – onder meer die dinge wat tot drie Superrugby-titels en vyf Curriebekers aanleiding gegee het.




    Maar te midde van hierdie poging om daardie sukses meer genuanseerd te verduidelik as wat byvoorbeeld in die fiktiewe rolprent Blood Brothers die geval is, maan Mauboussin daarteen om nie in elk geval in daardie slaggat te trap nie.




    Hy hou onder meer drie redes voor. Eerstens is sukses dikwels nie net die produk van vaardighede (skills) en strategie nie, maar ook van geluk. Tweedens is ’n individu se vermoë om ‘eiehandig’ van iets ’n sukses te maak, afhanklik van die omgewing waarbinne hy werk. En derdens hang dit ook af van die ondersteuning wat hy in daardie omgewing van ander mense kry, wat dit vir hom moontlik maak om uiting te gee aan sy vaardighede en vernuf om strategies te dink. In die klassieke suksesnarratief, waarteen Mauboussin waarsku, is daardie ‘ander mense’ gewoonlik die randfigure wat nie die krediet kry wat hulle eintlik toekom nie – die Alfred Pennyworths wat dit vir die Bruce Waynes moontlik maak om Batman te wees.




    Mense lees graag suksesverhale om daardeur geïnspireer te word en/of om iets daaruit te leer en dit na te doen. Maar blindelingse nabootsing is ’n derduiwel.




    Mauboussin skryf:




    Die algemeenste metode waarmee bestuurders geleer word om in die sakewêreld te floreer, is om suksesvolle ondernemings te soek, om die algemene praktyke van daardie ondernemings te identifiseer en voor te stel dat die bestuurders dit naboots.




    Die bekendste boek oor hierdie metode is waarskynlik Good to Great van Jim Collins. Hy en sy span het duisende maatskappye ontleed en 11 geïsoleer wat goed en later skitterend presteer het. Hulle het toe konsepte geïdentifiseer wat daardie maatskappy volgens hulle sodanig laat verbeter het – dit sluit in leierskap, mense, ’n feitegebaseerde benadering, fokus, dissipline en tegnologie wat aangewend word – en toe voorgestel dat ander maatskappye dieselfde konsepte toepas om dieselfde soort sukses te behaal. Hierdie formule is intuïtief, dit sluit wonderlike narratief in en het vir Collins miljoene boeke verkoop.




    Niemand betwyfel Collins se edele bedoelings nie. Hy probeer werklik vasstel hoe om uitvoerende bestuurders te help. En as oorsaaklikheid duidelik was, sou hierdie benadering gewerk het. Die probleem is egter dat ’n maatskappy se prestasies altyd van vaardigheid én geluk afhang, en daarom sal ’n bepaalde strategie net soms werk.




    Geluk is dus ’n faktor wat ingereken moet word wanneer ’n leier of organisasie se sukses ontleed word. Maar dan hang dit ook af wat jy as sukses interpreteer.




    In Heyneke Meyer se loopbaan staan daar veral een gelukskoot soos ’n paal bo water – dít wat Bryan Habana se wendrie voorafgegaan het in die eindstryd van die Super14-reeks van 2007. Hierdie wedstryd sal in die volgende hoofstuk in die fynste besonderhede bespreek word. Maar kortliks het Habana die wendrie in die 82ste minuut gedruk, waarna Derick Hougaard met die doelskop geslaag en sy span met 20-19 help wen het.




    Frans Steyn het daardie dag vir die Sharks regtervleuel gespeel, en as hy die bal enkele oomblikke voor Habana se drie uitgeskop het, het sy span met die telling op 19-13 die eerste Suid-Afrikaanse franchise geword om die Superrugby-titel te wen. Hy het die bal egter veldaf gesool en die Bulls het voortgespeel – die Sharks het dus ’n swak besluit geneem en die Bulls was gelukkig.




    Die bal het ’n paar sekondes later aan die Sharks se kant van ’n losskrum uitgekom, waarna Derick Kuün van die Bulls dit op twyfelagtige wyse teruggewen het sonder dat die skeidsregter, Steve Walsh, of sy een assistent, Lyndon Bray, dit gesien en hom gestraf het. Ook daar moes die wedstryd afgeblaas word en die Sharks gewen het.




    Habana het eers daarna die drie gedruk en Hougaard het dit verdoel. Die Haaie het dus een keer ’n swak besluit geneem en hulle was ’n ander keer ongelukkig, terwyl die Bulls twee gelukskote met knap vaardighede uitgebuit en daarmee die enkele grootste sukses in hul geskiedenis aangeteken het.




    Aangesien geluk soos hier ’n bewese invloed op sukses kan hê, kan ’n mens – sou dit by jou narratief inpas – daardie wedstryd in isolasie beskou en Meyer se sukses as afrigter aan geluk, eerder as vaardighede en goeie leierskap toeskryf. Maar dit sal ’n kortsigtige manier wees om sukses te beoordeel, aangesien die kans groot is dat geluk op die kort termyn ’n groot invloed op sukses kan hê. Maar hoe langer sukses volgehou word, hoe groter is die kans dat geluk ’n kleiner invloed daarop het – hoewel dit altyd ’n faktor kan wees, soos wanneer twee min of meer ewe vaardige spanne in ’n eindstryd slaags is.




    Hoewel daardie eindstryd van 2007 die kroon gespan het op Meyer se loopbaan as hoofafrigter by Loftus Versfeld, moet sy sukses ook beoordeel word aan die hand van dit wat hy in die sewe jaar voor daardie eindstryd gedoen het om die span juis daarvoor voor te berei – sonder om die invloed van geluk te misken.

    Frans Ludeke het einde 2007 by Meyer oorgeneem en die Bulls in 2009 en 2010 tot agtereenvolgende Superrugby-titels geslyp. Toe ek en Ludeke oor 2007 en die daarnamaals gepraat het, het hy sonder om te aarsel erken dat dinge buite ’n span of mense se beheer ’n bewese invloed op hul sukses kan hê.




    ‘As Bryan Habana nie op 19 Mei 2007 daardie drie gedruk het nie, het jy waarskynlik nie nou ’n storie gehad nie. Ons was gelukkig. Dink aan daardie drie. Besit is omgekeer. Die Sharks het die wedstryd gewen. Frans Steyn moes die bal net uitskop. En daardie laaste losskrum was eintlik die ergste. Die bal het aan die ander kant uitgekom. Ons het verloor. Daardie bal is iewers aangeslaan. Maar dan praat jy met Derick Kuün en hy sê vir jou hy’t die bal daar sien lê toe die skrummie dit wou vat. Maar hy vat die bal toe terug. Nie die skeidsregter of die vlagman het dit gesien nie. Steve Walsh het gesê hulle moet aanspeel en toe druk Bryan daardie briljante drie en ons wen die kompetisie,’ het Ludeke gesê.




    ‘Dinge soos dit help ’n mens wel om sukses in beroepsport in perspektief te sien. Ek sit baie keer op die paviljoen en dan gebeur daar goed op die veld wat ek voor my siel weet nie vanweë ons eie goedheid gebeur nie, maar wat wel in ons guns tel. Dit is hoe sport werk en dit hou jou nederig en dankbaar.




    ‘Twee dinge moet oor daardie eindstryd van 2007 gesê word. Dit was die kroonwedstryd van die kompetisie, en mense onthou titels en bekers beter as enigiets anders. Maar net die Bulls se teenwoordigheid in daardie eindstryd alleen was die produk van die visionêre leiding wat Heyneke toe reeds oor die sewe jaar verskaf het.




    ‘Die tweede ding is dat daardie oorwinning ’n geloof onder die spelers, bestuur en ondersteuners laat posvat het wat ongetwyfeld vir ons die weg help baan het om die Super14-reeks ook in 2009 en 2010 te wen. Ons het geglo ons kan dit doen. Dit beteken nie ons sou nie in elk geval daardie titels gewen het nie, maar 2007 het sekerlik gehelp. Terselfdertyd moet jy jouself afvra wat in die jare daarna van die Sharks sou geword het indien hulle daardie dag gewen het.’

    Toe die voormalige Springbok-kaptein John Smit in 2013 as die Sharks se uitvoerende hoof aangestel is, het hy vroeg reeds van die Blou Bulle se strukture melding gemaak. Smit het gesê dat juis daardie bloudruk, wat die Bulle oor ’n dekade so ’n mag in Suid-Afrikaanse rugby gemaak het, ook as ’n hoeksteen van die Sharks se toekomsstrategie gebruik sal word. Wat dit presies behels, sal in die volgende hoofstukke bespreek word.




    Maar Smit was in 2007 ’n lid van daardie verloorspan. En soos Ludeke tereg sê, kon die Sharks se strukture baie maklik die agting van die rugbywêreld verdien het – soos wat toe wel met die Bulle s’n die geval geword het – indien die tuisspan daardie dag gewen het. Maar hy wys ook in hoofstuk 5 daarop dat die strukture alleen en die skeidsregter se flater nie die krediet vir daardie oorwinning kan kry nie.




    Geluk het nogtans ’n groot invloed op sukses en op die persepsies wat oor sukses ontstaan. Tog word dit selde in die suksesnarratief genoem. Maar wanneer ’n volgehoue suksesvolle span of afrigter dit as ’n bydraende faktor erken, doen hy nie afbreuk aan wat hy bereik het nie, maar skep net ’n meer geloofwaardige konteks waarbinne sy eie bydrae beoordeel kan word – in Meyer se geval die baanbrekerswerk wat in die komende hoofstukke bespreek gaan word.

    Die tweede en derde faktor wat volgens Mauboussin in berekening gebring moet word, is die omgewing waarbinne iemand lei en innoveer, asook die mense wat hom in daardie omgewing ondersteun of teenstaan.




    Wanneer die redes vir ’n individu se sukses ondersoek word, word dit selde net gedoen omdat dit interessant is, maar ook omdat daar moontlik lesse daaruit te leer is. Ook wil jy glo dat daardie leiersfiguur sy sukses elders moet kan herhaal. Maar soos met enige ‘universele beginsel van leierskap’ kan dit nie begryp of elders toegepas word sonder om die unieke konteks te verstaan waarbinne daardie beginsel as ’n faktor vir sukses uitgesonder is nie – soos byvoorbeeld die invloed van die organisasie se kultuur en die mense saam met wie die leiersfiguur gewerk het. Net soos met geluk, word hierdie twee dinge nie erken om afbreuk te doen aan ’n leier se unieke bydrae nie, maar juis sodat sy werklike bydrae in ’n geloofwaardige konteks verstaan en waardeer kan word.




    Mauboussin skryf daaroor:




    Baie organisasies – sakeondernemings en sportspanne inkluis – probeer hul prestasies verbeter deur ’n ster van ’n ander organisasie aan te stel. Hulle betaal dikwels ’n hoë prys om dit te doen. Die veronderstelling is dat die ster oor vaardighede beskik wat geredelik na die nuwe organisasie oorgedra kan word. Maar die mense wat hierdie soort aanstellings maak, oorweeg selde tot watter mate daardie ster se sukses die produk was van óf goeie geluk óf van die strukture en ondersteuning van die organisasie waar hy of sy gewerk het. Dit skep ’n goeie narratief deur sukses aan ’n individu toe te skryf, maar dit hou nie rekening met hoeveel van daardie ster se vaardighede uniek en daarom oordraagbaar is nie.




    Die skrywer verwys dan na navorsing hieroor deur Boris Groysberg, ’n professor in organisatoriese gedrag aan die Harvard Business School. In een studie het Groysberg en sy kollegas die prestasies ondersoek van 20 bestuurslui wat tussen 1989 en 2001 uit die maatskappy General Electric (GE) aangestel is as voorsitter, uitvoerende hoof of aangewese uitvoerende hoof van ander maatskappye. As konteks verduidelik Mauboussin dat GE bekend is as ’n bron van talentvolle bestuurslui, en sy ‘alumni is disproporsioneel verteenwoordig onder die uitvoerende hoofde van die S&P 500’.




    Tien van die maatskappye wat Groysberg-hulle ondersoek het, het sterk ooreenkomste met GE vertoon. Die betrokke bestuurslui se vaardighede was dus maklik oordraagbaar – dus vaardighede wat by albei organisasies relevant en toepasbaar was – en die maatskappye het floreer.




    Die ander tien was in gans ander sakesektore bedrywig as GE. Mauboussin verwys na een bestuurder wat ervaring in die verkoop van elektriese toestelle gehad het, maar toe by ’n maatskappy aangestel is wat kruideniersware verkoop het. En soos verwag kan word, het hierdie tien maatskappye – met hul GE-opgeleide hoofde – onderpresteer.




    Mauboussin som die gevolgtrekking só op: ‘Dit is ’n ware prestasie om vaardighede te ontwikkel. En sodra ’n vaardigheid ontwikkel is, het dit ’n groot invloed op wat ons kan vermag en hoe suksesvol ons is. Maar vaardighede is net een bydraende faktor tot die eindresultaat van ons harde werk. Die organisasie of omgewing waarin ’n uitvoerende hoof werk, het ook ’n invloed.’




    In ’n sportverwante voorbeeld het Groysberg die prestasies ondersoek van sekere Amerikaanse voetbalspelers wat tussen 1993 en 2002 van een NFL-span na ’n ander geskuif het. Hy het wide receivers met punters vergelyk. Laasgenoemde se primêre rol is om veldskoppe te sool. Daarteenoor is die wide receiver daarvoor verantwoordelik om aangeë te ontvang en af te rond.




    Mauboussin skryf:




    Aangesien elke span op ’n gegewe oomblik 11 spelers op die veld het, maak ’n wide receiver baie staat op die span se strategie en op die interaksie met sy spanmaats – faktore wat geweldig kan verskil van een span na die volgende. Punters doen maar oral dieselfde ding, ongeag vir watter span hulle speel, en hulle het beperkte interaksie met hul spanmaats.




    Hierdie kontras in interaksie het dit vir die wetenskaplikes moontlik gemaak om ’n individu se vaardighede te skei van die organisasie se invloed op prestasie. Hulle het gevind dat ster- wide receivers wat van een span na ’n ander skuif, in die daaropvolgende seisoen ’n insinking in hul prestasies beleef het vergeleke met dié wat by dieselfde span gebly het. Hul prestasies het wel verbeter namate hulle by die nuwe span aangepas het. Om van span te verander of by dieselfde span te bly, het geen invloed op ’n punter se prestasies gehad nie.




    Groysberg se gevolgtrekking is dat daardie organisasies wat ’n ‘ster’ ondersteun, ’n wesenlike bydrae tot sy sukses maak. Ook dít geld vir Heyneke Meyer. As student het hy aan die Universiteit van Pretoria koshuisrugby begin afrig. Hy was later by klubrugby betrokke, en hy het in 1997 as Phil Pretorius se hulpafrigter George toe getrek, waar hulle die sukkelende SWD-Arende uit provinsiale rugby se diepste dal van ellende moes help.




    Meyer het die hoofafrigterspos in 1998 oorgeneem, waarna die Arende in 1999 vir die eerste keer in hul geskiedenis in die halfeindronde van die Curriebeker-reeks gespeel het. Ook was hy daardie jaar die Stormers se voorspelerafrigter en Nick Mallett se hulpafrigter by die Springbokke. Aangesien hy vanweë hierdie ander verpligtinge nie altyd by die Arende kon wees nie, het hy twee mense aangestel wat in die jare daarna ’n reuse-invloed op sy lewe en loopbaan sou hê – Ian Schwartz, voorsitter van die Bloemfonteinse polisierugbyklub, as spanbestuurder, en Frans Ludeke, toe nog hoofafrigter van die destydse RAU, as sy hulpafrigter.




    Meyer is vir 2000 as die Northern Bulls se hoofafrigter aangestel, maar is aan die einde van die seisoen afgedank nadat die span daardie jaar 8 van sy 11 wedstryde verloor het, in twee gelykop gespeel en net een gewen het.




    Barend van Graan, die hoof- uitvoerende beampte van die Blou Bulle Maatskappy, het Meyer egter sedert sy studentedae geken en hom gevra om vir die Blou Bulle se hoofafrigterspos aansoek te doen. Daardie besonderhede sal later bespreek word, maar Meyer het oorwegend die ondersteuning van die Blou Bulle se direksie gehad. Hy is toegelaat om sy eie bestuurspan aan te stel, en onder andere Schwartz, asook sy kondisioneringsafrigter en spandokter by die SWD, is toe saam met Meyer Pretoria toe.




    Die Northern Bulls en die Blou Bulle was afsonderlike sake-entiteite, en SA Rugby het Meyer weer in 2002 ná nóg ’n jaar in die tuig afgedank. Maar by die Blou Bulle het hy in 2001 sy eerste beker gewen en in 2002 die eerste van drie agtereenvolgende Curriebeker-titels. Daar was ’n wesenlike botsing tussen Meyer en die Bulls se ringkoppe, terwyl daar in die Blou Bulle se raadsaal meestal harmonie geheers het.




    Toe die Blou Bulle uiteindelik die senior vennoot in die Bulls-franchise word, het Meyer die Superrugby-span weer van 2005 af begin afrig. Hy het sy eie bestuurspan gebruik, en nadat die span in 2005 en 2006 tot in die halfeindronde van die Superrugby-reeks gevorder het, het hulle hom in 2007 vir die eerste keer gewen.




    Ludeke het aan die einde van 2007 by Meyer oorgeneem. Dit het hom ’n seisoen geneem om sy voete te vind alvorens hy met dieselfde ondersteuning en met die kern van Meyer se bestuurspan twee agtereenvolgende Superrugby-titels gewen het. Ludeke was voor daardie skuif by die Goue Leeus, en die Johannesburgse span het in 2009 na Meyer voelers uitgesteek voordat die Bulle hom weer aangestel het.




    Dit is egter nie moontlik om te sê of Meyer ook met die Leeus dieselfde hoogtes as met die Bulle sou bereik het nie – om die eenvoudige rede dat ondersteuning, ’n gesonde organisatoriese kultuur en die mense om hom tot sy vermoë bygedra het om ’n verskil te maak. Met geen sekerheid kan aanvaar word dat Meyer suid van die Jukskei-rivier dieselfde ervaring sou hê nie.




    Maar tussen sy vertrek by Loftus Versfeld einde 2007 en sy tweede koms in 2009 het hy die Engelse Premierliga-span bekend as die Leicester Tigers afgerig. Hy het daardie pos vanaf Junie 2008 beklee en die span tot by die halfpadmerk van die 2008-’09 Premiership geslyp voordat hy einde Januarie 2009 weens familieredes die tuig neergelê het. Ook daardie klub het Meyer sterk ondersteun én die Premiership eindelik in die eerste plek op die puntelys afgesluit voordat die Tigers die eindstryd op 16 Mei 2009 met 10-9 teen London Irish gewen het.

    Die ondersteuning van die groter organisasie, asook Meyer se sterk bestuurspanne, het ongetwyfeld tot sy sukses as afrigter bygedra. Daardie aanvanklike ondersteuning in 2000 by die Blou Bulle en die vergunning dat hy sy eie mense kon aanstel, was van kritieke belang vir wat in die daaropvolgende dekade op Loftus Versfeld gebeur het.




    Wanneer daar na Meyer gekyk word, het jy te doen met ’n leier met ’n baie sterk entrepreneuriese ingesteldheid en terselfdertyd iemand wat sy eie gebreke erken. Daarom gee hy ruiterlik erkenning aan die mense rondom hom – mense wat hy aangestel het juis omdat hy glo dat volgehoue sukses nie eiehandig bereik kan word nie.




    En tog, soos ons in die komende hoofstukke sal sien, doen dit nie afbreuk aan Meyer se aansien as afrigter en leier wanneer gelukskote erken en ’n gesonde maatskappykultuur as ’n bydraende faktor tot sy sukses uitgesonder word nie.




    Hy’s ’n voorloper. Hy doen dinge eerste. By hom is daar ’n onwrikbare verset teen middelmatigheid. ’n Agting vir die verlede, en tog ’n ongemaklikheid met ’n tevredenheid met die hede. Hy beskik oor die vermoë om die toekoms te visualiseer en oor die vernuf om ’n nuwe pad daarheen saam met en vir ander mense oop te kap. Hy’s ’n baanbreker.




    Sentraal daarin staan nie sy tegniese deugde as afrigter nie, maar wel sy haarfyn aanvoeling vir mense, hul behoeftes en wat dit in ’n spanomgewing verg om deurgaans die beste uit individue te probeer haal. Dít onderskei Meyer van ’n legio ander sportleiers wat uit ’n sporttegniese oogpunt selfs skerper as hy kan wees, maar in wie se insig in wat strukture en strategie behels ’n ware begrip van en vir mense ontbreek.




    As konteks vir die latere hoofstukke word die Bulls se Superrugby-seisoen van 2007 nou in volle kleur van sy fleur beskryf. Daarna volg die strategie, visie en strukture – die baanbrekerswerk wat aanleiding gegee het tot daardie sukses en plaaslik tot die eerste ware bewussyn van wat beroepsrugby behels.




    


  




  

    HEYNEKE MEYER




    HOOFSTUK 1




    Finaliste glo; kampioene weet




    ‘Kyk, Coach, ek het my sambreel gebring!’




    – Jaco van der Westhuyzen




    ‘Kêrels, ons kan nie vanjaar in dieselfde straat as 2005 en 2006 afloop nie. Dit gaan nie werk nie.’ Heyneke Meyer staan aan die vooraand van die Super14-seisoen van 2007 voor sy Bulls-span. Hy het in die vorige twee jaar in die halfeindronde gespeel en albei kere verloor.




    Die Bulls se halfeindstryd van 2005 was in Sydney teen die Waratahs. Hulle het die Stormers ’n week tevore met 75-14 geklop om vir die uitspeelrondes te kwalifiseer. Plaaslik is daar dus hoë verwagtinge vir die stryd in Sydney gekoester. Maar die Bulls verloor toe met 13-23.




    Mei 2006 was ’n herhaling daarvan. Om vir die halfeindronde te kwalifiseer, moes die Bulls die Stormers óp Nuweland met ’n puntverskil van 33 punte klop. Meyer het in die aanloop tot daardie wedstryd met sy spelers deur al die permutasies en puntemoontlikhede gegaan.




    ‘Toe Victor in die spanvertrek instap, vra ek hom om op die bord te skryf met hoeveel ons moet wen. Hy skryf toe 32, en ek sê vir hom dat ’n oorwinning met 32 daardie Saterdag niks anders as ’n gelykop-uitslag sal wees nie. Hy skryf toe 33. En ons klop die Stormers met 43-10. Ons kaartjies Christchurch toe is bespreek.’




    Maar hulle verloor ook daardie halfeindstryd teen die Crusaders met 15-35.




    Die kans om hierdie kompetisie te wen, is bitter klein as jy nie minstens in ’n tuis-halfeindstryd speel nie. Van die 22 halfeindstryde van 1996 tot 2006 het ’n besoekende span net vyf keer gewen. En van die 11 eindstryde het die tuisspan 8 gewen. Die uitsondering op die reël was die Crusaders, wat hul titel in 1998, 1999 en 2000 as besoekende finalis gebuit het.




    Hoewel die Bulls se beoogde eindbestemming vir 2007 dieselfde as in die vorige twee seisoene was, sou hulle ’n ander roete daarheen moes loop om dit te bereik.




    Meyer het dit só aan sy spelers verduidelik: ‘Daar was ’n man wat elke dag tussen sy werk en sy huis in ’n spesifieke straat afgestap het. Hy val toe eenkeer in ’n gat en besluit om daardie aand op pad huis toe net om die gat te stap.




    ‘Maar daardie gat het groter en wyer geword terwyl hy by die werk was. Toe hy ná sononder weer daardie selfde roete stap, maar om die gat probeer loop, val hy weer in.




    ‘Hy het in die gat bly val totdat hy besluit het om met ’n ander, onbekende straat langs te stap. En dit is wat 2007 van ons vra – dat ons vanjaar in ’n ander straat moet loop as ons hierdie kompetisie wil wen. En daardie pad loop Loftus toe.’




    Daardie ‘ander straat’ was een van die Bulls se temas vir 2007.




    Tot voor dit het die meeste van die Bulls se teenstanders geglo jy kan die oënskynlik oordadig fisieke Pretorianers moeg hardloop en dan toeslaan.




    ‘Maar ek het gedink dis nonsens,’ vertel Meyer. ‘Ek het wêreldwyd na die fiksheidstandaarde van die top-sportspanne gekyk. Ek vat daardie standaarde toe en lig die lat doodeenvoudig tien keer hoër.




    ‘Ek onthou hoe ons eendag ’n bleep-toets (’n uitmergelende fiksheidstoets) gedoen het en die ouens net só kort van ons doelwit geëindig het,’ vertel die breier en wys met sy hande so 30 cm.




    ‘Ek sê toe vir hulle: gaan weer. Maar hulle maak wéér nie klaar nie. Toe ek hulle vir ’n derde bleep wil stuur, sê die spelers ek is mal, en Basil Carzis, my fiksheids-ou, sê dat dit onmoontlik is om drie bleeps direk na mekaar te doen.




    ‘Ek trek die spelers toe nader en sê hulle moet mooi na my luister – “As ander spanne dink hulle kan ons moeg hardloop, is dit fine. Maar nie voordat hulle self stukkend is nie. Hierdie is ’n ander straat. En as ons hom gaan stap, moet ons die fiksste sportspan ter wêreld wees. As hulle dink hulle kan ons met twee bleeps se inspanning moeg hardloop, sal ons ’n derde een in die tenk hê. Het julle my?”




    ‘Ons doen toe die derde bleep. En ons maak hom klaar. Dit was ’n ingesteldheid. En ek glo in die kop; in die brein. Daar is soveel meer krag in jou kop as wat jou lyf jou partykeer wil laat glo. Ek het geweet dat ons daardie ingesteldheid gaan nodig hê as ons die Super14 wil wen.




    ‘Maar in Suid-Afrika het geen span geglo hy kan dit doen nie. Jy kon enigiemand vra hoe die Curriebeker lyk en elke liewe speler – tot klein seuntjies – sal dit vir jou in detail kan beskryf. Maar vra hom hoe die Superrugby-trofee lyk en hy kyk jou met sulke leë oë aan. Ek maak toe ’n klomp afdrukke van die Super-trofee en ek plak dit regoor Loftus op.




    ‘Ons het nodig gehad om te weet hoe die trofee lyk wat ons later daardie jaar wil soen. Fiksheid is belangrik, maar dit beteken niks as jy jouself nie op ’n dieper vlak kondisioneer om iets besonders daarmee te doen nie.’




    Die Bulls het daarom ’n klipharde voorseisoen gehad. Anders as wat met die skryf van hierdie boek die geval was, was die Super14-seisoen in 2007 hoogstens 15 wedstryde lank. In die huidige 15-spanformaat kan dit tot 19 wedstryde wees nadat daar ’n onderbreking van drie toetse was. Vir ’n topspeler, moontlik iemand wat in ’n eindstryd kon speel, was die seisoen in 2007 maklik 7 wedstryde korter.




    Die kort seisoen het jou egter met baie min speling vir ’n afdag gelos. En daarom was die voorseisoen hard – daar was nie tyd om eers later in die seisoen jou ideale fiksheid- en prestasievlakke te bereik nie. Jy moes van meet af aan Pure Bok wees.

    Die Bulls se seisoen het egter op ’n liederlike noot begin toe die Sharks hulle in Durban met 17-3 getrap het. Die Cheetahs het dit ’n week later op Loftus met 20-24 teen ’n omgesukkelde Bulls-span ontgeld. Maar ’n week later – so teen 22:00 van Saterdag 16 Februarie – het dit gelyk of die Bulls sommer vroeg-vroeg daardie ‘ander straat’ byster geraak het.




    ‘Ons het daardie aand op Loftus met 27-30 teen die Western Force verloor. Drie wedstryde. Twee nederlae. Dit het nie goed gelyk nie.




    ‘Die tyd was so te sê verstreke toe ons ’n strafskop kry. Ons sou pale toe kon gaan, maak ek speel nie om gelykop te eindig nie. Ons skop hoek toe, en Victor roep ’n teken. Hilton Lobberts het dit egter nie gehoor nie en die hele plan ly toe skipbreuk, ons verloor die bal en verloor met drie punte.




    ‘Ons was noodwendig platgeslaan, want ons het dan aan die begin van die seisoen gesê ons speel om te wen en om goed te wen. Om vir ’n gelykop-uitslag te gaan, is soos om in daardie ou straat af te stap. Maar mense het dit nie van buite af so gesien nie. Plaaslik wou hulle my ophang. Superrugby was ’n kort seisoen en ons het een van ons veronderstelde makliker tuiswedstryde verloor,’ het Meyer vertel.




    Die Bulls het ná daardie nederlaag teen die Force net een wedstryd, teen die Chiefs, oorgehad voordat hulle op ’n klipharde oorsese toer sou vertrek wat die Brumbies, Waratahs, Crusaders, Highlanders en Hurricanes ingesluit het.




    Hulle het nog nooit met ’n wen agter die blad op die vliegtuig geklim nie. En van buite af het dit gelyk of daardie tendens hom in die Chiefs-wedstryd sou voortsit.




    ‘Maar, jis, ons speel! Ons was gemotiveerd, want almal het ons afgeskryf,’ onthou die afrigter. ‘Die toeter blaas. Ons is agter. Maar ons hou die bal. Ons hou die bal. En daar duik Bryan (Habana) in die laaste minuut in die hoekie oor vir ’n drie. Met groot genade en baie veggees wen ons daardie wedstryd 30-27, en ons klim met ’n wen op die vliegtuig.’




    Die Bulls het die Brumbies (19-7) en Waratahs (32-19) in die twee weke ná die Chiefs-sege vir die eerste keer oorsee geklop, waarna hulle met die stert in die lug Nieu-Seeland toe vertrek het.




    ‘En ek kon sien die spelers het heeltemal te slim vir hul eie beswil geword. Heeltemal. En die Crusaders is die laaste span teen wie jy ’n te hoë dunk van jouself moet hê,’ meen Meyer.




    Vir daardie wedstryd bly die Bulls altyd by die luukse Peppers Clearwater Resort – ’n pragtige landgoed met chalets wat op water en honderde meters se groen grasvlaktes uitloop. Maar daardie week was hel.




    Die gemak van hul verblyf en die oormatige gemak in die spelers se gemoed het Meyer bekommer. ‘Ek slaan hulle toe vlak in die week met ’n fiksheidsessie. Ek wou hulle afbring aarde toe, maar die hoofrede daarvoor was dat ek ons fiksheid wou toets en weet waar ek moet terugsny. Daardie voorseisoen was kliphard, en ek het gedink dit sou nodig raak om sake net hier en daar ’n bietjie stadiger te vat.




    ‘Maar die senior spelers begin kla. Onophoudelik. Ek verloor dit toe, en as ek nou terugdink, is dit die kwaadste wat ek nog in my hele lewe was.




    ‘Ek gryp toe die fluitjie by Basil en sê vir hom dat ek die spelers nou gaan doodmaak. Toe Bakkies dit sien, begin hy met homself praat: “Kom nou, ou Bakkies, nou moet jy jou kant bring – die coach is kwaad.” ’




    Hierdie spesifieke wedstryd teen die Crusaders sou ’n grote wees, want die Kiwi-spanne het hul spelers baie meer oordeelkundig bestuur omdat 2007 ’n Wêreldbeker-jaar was en daar nog ’n paar leë plekke op die All Black-keurders se spanlys was. Wedstryde soos dié teen die Bulls was net die regte plek om jou merk te maak.




    ‘As ons teen die Crusaders verloor, was ons seisoen kas toe. En ek sou Victor in elk geval vir daardie wedstryd op die bank gerus het. Hy het die blaaskans nodig gehad, en ek het François van Schouwenburg voor die toer belowe dat hy dan speelkans sou kry.




    ‘Ek slaan die spelers toe daardie dag hard met die fiksheid, maar hulle bly kla. Ek gooi die fluitjie toe eenkant toe en sê vir die spelers: “Julle dink julle is te slim. Julle dink julle het dit gemaak. Cheers! Julle gaan Saterdag met 50 punte verloor. Julle is te groot vir jul skoene en kan nou maar vir die res van die week op jul eie aanfoeter.” ’




    Meyer is ’n veeleisende afrigter, maar volgens die spelers wat al onder hom gespeel het, nie iemand wat op spelers skree, dreig of onredelik is nie. Maar op daardie dag het ’n monster in hom losgekom.




    En as hy nou daarop terugkyk, was dit geweldig belangrik om die verantwoordelikheid juis toe terug na die spelers te skuif. ‘Jy moet dit doen. Jy as afrigter kan nie alleen verantwoordelik wees vir ’n span nie. Ek het die verantwoordelikheid net daar terug op die span gesit,’ het hy gesê.

    Dit was ysig koud en het gereën toe die Bulls se senior spelers later daardie dag aan Meyer se deur kom klop het. Victor Matfield, Bakkies Botha, Gary Botha, Wikus van Heerden en Anton Leonard.




    ‘Pote Human was my hulpafrigter. En hy het ’n vaderlikheid aan hom. Hy kom toe in my kamer in – net vir ingeval ek dalk nie van die spelers weet wat hier buite my chalet wag nie.




    ‘Ek sê toe vir Pote die spelers kan maar op hul eie voortneuk. Hulle wil my dalk sien, maar ek is van plan om hulle eers die Saterdag weer te sien. En daar laat ek die spelers seker vir twee ure staan. In die koue.




    ‘Toe ek die deur uiteindelik oopmaak, het hulle nie beweeg nie. Net gewag. Ek sê toe vir hulle ek doen nie fiksheid omdat ek hulle wil straf nie. Maar ek móét op daardie punt van die seisoen weet waar ons moet terugsny om hierdie pad te stap.




    ‘Ek sien hoe die boodskap inslag vind. En net daar het die seisoen gedraai. Die spelers het die verantwoordelikheid vir hulself gevat. Vir hul span en spanmaats. Hulle was bereid om enigiets te doen – selfs drie bleeps.




    ‘Ek het vir hulle gesê ek is steeds ongelukkig oor hul reaksie en dat ons te ver gekom het om nou voor hierdie wedstryd alles weg te gooi.




    ‘Daar het die volgende oggend ysreën geval. Dit was die koudste wat ek nog ooit in my lewe langs ’n rugbyveld gekry het. Maar as ek iets sê, doen ek dit. En dieselfde het die spelers gegeld. Nou staan ek daar langs die veld en kyk hoe hulle hulself afrig.




    ‘As ek daardie sessie gefasiliteer het, het ek die ouens lankal laat stop. Maar ek kon die spelers eenvoudig nie stop nie, want ek het die verantwoordelikheid na hulle verplaas en hulle moes besluit wat hulle daarmee wou doen. En hulle wou vir die vorige dag vergoed.’

    Die Crusaders het die Bulls steeds hard gestamp en 32-10 gewen – ’n soortgelyke telling aan dié van hul halfeindstryd die vorige jaar. Maar dit was ’n les wat die span moes leer. Matfield is vir die laaste 25 minute opgestuur en in daardie tyd het die Bulle ’n hoër rat gehaak, hoewel nie vyfde nie.




    Hulle het die Highlanders die week daarna vir die eerste keer tot nog toe oorsee geklop, maar die week ná dit met 8 punte teen die Hurricanes verloor.




    ‘Hulle het hier teen die einde ’n strafskop gekry en pale toe geskop. Daardie ding was vir hulle ’n gelukskoot, maar ek het geweet dat ons naby aan iets spesiaal is.’




    Vir ’n seisoen van hoogstens 15 wedstryde het 5 uit 9 egter nie goed gelyk nie. Daar was net vier ligawedstryde oor. Teen die Stormers, Lions, Blues en Reds.




    ‘Daardie plek in die uitspeelrondes het in 2005 en 2006 op ’n algehele punteverskil op die puntelys neergekom. Ons uitdaging vir 2007 was dus yslik, maar voor die hand liggend – ons moet al vier ons oorblywende wedstryde met ’n reuse-punteverskil wen en in elkeen minstens vier drieë druk sodat ons vyf ligapunte kan verdien.




    ‘Die vorige twee jaar het wel gewys dat ons daartoe in staat is. Jy klop nie die Stormers sommer net 75-14 en 43-10 nie. Daar moet iets in jou wees wat jou nie net laat glo dat jy as ’n span tot iets besonders in staat is nie. Jy moet dit weet. Toe ons van die toer af terugkom, het ek een aand in my huis gesit en sommetjies maak en geweet ons kan enduit gaan.




    ‘Wat in daardie volgende vier weke gebeur het, was net ongelooflik. Ons het vir elkeen van daardie wedstryde ’n telling op die witbord in ons spankamer geskryf. En ons het elkeen van daardie tellings omtrent presies so aangeteken. Presies!




    ‘Ons speel die eerste wedstryd toe op Loftus teen ’n baie goeie Stormers-span. Ek sê vir die spelers ons soek dieselfde punteverskil van die vorige jaar op Nuweland. Ons doen dit toe min of meer. Druk vyf drieë en wen met 49-12.




    ‘Ons volgende wedstryd was op Ellispark teen die Lions. Toe die meeste spelers nog juniors was, het ons in 2002 teen alle verwagtinge in die Curriebeker-eindstryd met 31-7 teen die Goue Leeus gewen.




    ‘Ek sê toe vir die spelers ons het dit al gedoen. Destyds toe almal ons afgeskryf het. “Kom ons gaan weer vir daardie eindstryd-telling. Vyf ligapunte en ’n groot punteverskil.”




    ‘Ons wen die Lions presies met 31-7. Ons het daardie hele week daarvan gepraat. Ons het die telling neergeskryf. Ons het dit gevisualiseer. Geglo. Geweet. En gedoen. Want dit was nie vir ons nuut nie.




    ‘Die tweedelaaste ligawedstryd was teen die Blues. Hulle was toe die toonaangewende span en daardie laaste plek in die halfeindronde was tussen ons en hulle.




    ‘Ek vra die span toe vir 20 punte. Ons kort vier drieë en daar is ’n punteverskil om in te haal. Ons wen hulle toe met 40-19. Dit is 21 punte verskil. Ons vat dit.




    ‘Toe lê nog net Eddie Jones se Reds vir ons voor. En daardie wedstryd is op sy eie ’n rolprent werd,’ meen Meyer.




    Die Crusaders en die Chiefs het die Vrydag van die Reds-naweek ’n deurslaggewende wedstryd gespeel. Indien die Crusaders wen, sou hulle die Bulls se kans op ’n plek in die halfeindronde lewend hou. ’n Nederlaag sou die teendeel ’n groter moontlikheid maak. Die Crusaders verloor toe, maar met minder as sewe punte. Daardie bonuspunt was genoeg om hulle ’n plek in die uitspeelrondes te verseker – waarskynlik ’n halfeindstryd in Christchurch.




    Die Blues het net daarna teen die Western Force gespeel. Hulle het heeltemal beheer oor die wedstryd gehad, maar nie gelyk of hulle daardie belangrike vierde drie gaan druk nie.




    Die Bulls se vooruitsigte het egter in die 80ste minuut van daardie wedstryd suid gedraai. Die Blues het ’n vinnige ingooi gevat, waarvandaan Tony Woodcock hul vierde drie gedruk het. Die spelreëls bepaal dat ’n vinnige ingooi met dieselfde bal gevat moet word as die een wat uit is. Die blaser Jonathan Kaplan het egter nie gesien dat spel met ’n ander bal hervat is nie. En daardie oomblik het die Blues ’n vyfde ligapunt besorg. Hulle het boonop ver gewen: 33-6.




    ‘Toe weet ek ons gaan die laaste wedstryd nie meer net kan wen nie. Ons gaan vier drieë moet druk en met ’n helse telling moet wen.




    ‘Ek het daardie oggend by die huis gesit. Ek was moedeloos en nou lê ons kapteinsoefening die middag voor. ’n Stem in my kop sê toe net vir my dat ek die spelers vir 100% gevra het en dat ek dan dieselfde moet doen.




    ‘Ek bel toe vir Johann van Graan, my tegniese ou. Die Sharks moet toe nog teen die Stormers speel, en hulle sou waarskynlik wen en eerste op die puntelys eindig, met die Crusaders tweede.




    ‘Maar dit strook toe nie met wat ons vir 2007 beplan het nie. Ek vra Johann hoeveel ons moet kry om bo die Blues te eindig – dus derde. En hy sê ’n punteverskil van 45.




    ‘ “En die Crusaders?” vra ek. Johann sê 72 punte. Ek sit toe die foon neer om vir ’n rukkie te dink. Ons het die Stormers al in ’n soortgelyke situasie op Nuweland met 33 punte geklop. Dan moet 72 op Loftus moontlik wees.




    ‘Toe ek Johann terugbel en sê ek het besluit ons gaan vir 72, sê hy vir my: “Coach, is jy nou heeltemal mal? ’n Mens wen nie eers in die Curriebeker so ver nie en nou wil jy teen die Reds krieket speel.”




    ‘Teen daardie tyd het ek klaar besluit, en ek vra toe net hy moet vir ons al die permutasies uitwerk sodat ek dit daardie middag met die spelers kan bespreek. Dit is die soort goed wat jy nie reg voor ’n wedstryd vir ’n span kan sê nie. Ek glo baie sterk hoe groter jou visie is, hoe meer energie kan jy daaruit put.




    ‘Maar daardie visie moet meer as ’n gedagte wees. Dit moet iets wees waaraan jy kan vat. Iets waaroor jy moet dink en aan gewoond moet raak. Daarom moes ek dit minstens die Vrydag al vir die spelers sê sodat hulle hulself daarvoor kan instel,’ aldus Meyer.

    In my gesprek met Derick Hougaard het hy daardie dag klokhelder onthou. Die kapteinsoefening op ’n Vrydag begin gewoonlik met ’n tegniese oorsig – destyds nog in Loftus se ou ouditorium.




    Die vertrek het eikehoutpanele en daar is sowat 100 blou teaterstoele wat teen ’n afwaartse helling van agter na voor aan die vloer vasgebout is. Voor in die vertrek is ’n klein kateder en ’n witskerm vir ’n projektor en ’n bord om op te skryf.




    Die kapteinsoefening begin gewoonlik daar. Die spesialis-afrigters bespreek vir oulaas ’n paar dinge met die spelers, die hoofafrigter beaam en daarna word alle verantwoordelikheid aan die kaptein oorgedra. Die afrigter gee dus ’n dag voor die tyd ook sy perde se leisels oor.




    So was dit ook op Vrydag 4 Mei. ‘Ons het buite gestaan en sommetjies gemaak,’ het Hougaard vertel.




    ‘Almal, die media, ons vriende en familie en ook ons het gedink die mees realistiese kans is as ons die Reds net klop en algeheel vierde eindig. Ons sou dan in Durban teen die Sharks ’n halfeindstryd gehad het en ons was redelik seker dat ons daardie wedstryd kon wen. Dan sou ons Nieu-Seeland toe moes vlieg vir die eindstryd, en dan kan enigiets gebeur.’




    Daardie gedagtes was heeltemal in stryd met die Bulls se tema vir die jaar – om in ’n ander straat af te stap. En ondanks die merkwaardigheid van die pas afgelope drie weke het hulle hier teen die einde van die seisoen weer geneig om op ou gewoontes en die bekende terug te val.




    Meyer het egter nog in daardie ‘ander straat’ geglo en daar het by hom geen twyfel bestaan dat sy spelers in ’n gat sou val indien hulle vir ’n eindstryd Nieu-Seeland toe moet reis nie.




    ‘Ek het ook gehoor hoe hulle somme maak,’ het die afrigter vertel. ‘Maar ek het geweet jy kan nie met twee spronge oor ’n rivier spring nie. Jy doen dit of jy los dit. En ek het besluit dat ons vir 76 punte gaan en nie net 72 nie.




    ‘Toe ons die Stormers met 33 punte moes klop, was die verskil teen die einde presies 33. Fourie du Preez het na dese vir my gesê daardie 33 was so in hul gedagtes in gegraveer dat hulle hulself amper geblok het toe hulle die punteverskil bereik het.




    ‘Die Stormers het teen die einde ’n strafskop gekry waarmee hulle pale toe sou kon gaan. En as hulle dit gedoen het, was ons nie in die halfeindronde nie. Hulle tik die bal egter toe en verloor hom mettertyd. Ons kon nie teen die Reds ’n soortgelyke scenario bekostig nie, en ek bou toe vooraf vier ekstra punte by die verskil in – dus 72 plus ’n strafskop en een punt vir veiligheid.




    ‘Ek stap toe in die ouditorium in. Nou weet ek wat die spelers dink – ook hulle het mos nou somme gemaak. Hulle reken ’n vierde plek, ’n Durbanse halfeind en ’n oorsese eindstryd is waarvoor ons gewerk het. Maar as jy ’n eindstryd moet weg speel, staan jy eenvoudig nie ’n kans nie. Maar ook die media het gesê ons moet hierdie roete volg.’




    Die dagblad Beeld het op die agterblad van 5 Mei met hierdie realistiese dog steeds dapper voorskou gelei:




    Sege is al wat nodig is




    Dít sal aan Bulls ’n plek in halfeind besorg




    ’n Oorwinning is al wat vanaand op Loftus Versfeld tussen die Bulls en ’n plek in die halfeindronde van die Super14-rugbyreeks staan.




    As hulle dit regkry, sal dit die derde jaar agtereenvolgens wees dat die Bulls tussen die beste vier spanne eindig en kan Pretoria gerus maar daaraan dink om ’n monument vir die afrigter, Heyneke Meyer, op te rig.




    Onder hom beleef die Bulls en Blou Bulle ’n ongelooflike bloeitydperk.




    Die laaste hekkie wat nog in die Bulls se pad is, is die Reds.




    Hulle is laaste op die puntelys en lyk na ’n maklike prooi – al het hul afrigter, Eddie Jones, vandeesweek gesê hy en sy span weet hoe om die manne in blou se horings te knoop.




    Die feit dat die Bulls hul vierde agtereenvolgende oorwinning moet behaal om minstens vierde te eindig, is die enigste feit waarop die span van Victor Matfield ná gister se uitslae in Christchurch en Perth kan reken.




    Die Crusaders se skoknederlaag teen die Chiefs was goeie nuus vir die Sharks, wat môre sonder bonuspunte teen die Stormers moet wen om eerste te eindig.




    Gebeur die onwaarskynlike en die Sharks verloor met meer as sewe punte en sonder enige bonuspunte, sal die Bulls teoreties die kans hê om nog eerste te eindig as hulle die Reds met ’n punteverskil van 71 klop – ’n feitlik onmoontlike taak teen selfs ’n melkkoei soos die Reds.




    Ná hul voltal teen die Western Force, is die Blues weer sterk geplaas en sal hulle by ’n sege deur die Stormers baat vind. Die Blues se gunstiger punteverskil (120-76) kan die Bulls uit die tweede plek hou, ’n voltal teen die Reds ten spyt.




    Die groot voordeel wat die Bulls het om in die heel laaste groepwedstryd van die reeks te speel, is dat hulle kan besluit teen wie hulle die graagste in die halfeindronde wil speel.




    As die Sharks eerste en Crusaders tweede eindig, is dit beter vir die Bulls om vierde as derde klaar te maak.




    Om in die halfeindronde teen die Sharks in Durban, eerder as teen die gekweste kampioen in Christchurch te speel, sal die Bulls se wenkanse ingrypend verbeter.




    Die Bulls se trots is een van hul groot uitvoerprodukte, maar niemand sal hul verkwalik as hulle die Reds nie met ’n verskil van minstens 45 punte klop nie.




    Dit is wat nodig sal wees om die Blues uit die derde plek te hou.




    Die belangrikste taak wat die Bulls het, is om gefokus te bly en na hul volle potensiaal te speel. Dan sal hulle beslis oortuigend met die Reds afreken en, in die woorde van Meyer, sal die res vir homself sorg.




    Die spanne is:




    Reds: Clinton Schifcofske, Andrew Walker, Ben Tune, Quade Cooper, Brando Va’aulu, Berrick Barnes, Nic Berry, Tom McVerry, David Croft (k), Mitch Chapman, James Horwill, Ed O’Donoghue, David Te Moana, Stephen Moore, Tama Tuirirangi. PLAASVERVANGERS: Sean Hardman, Herman Hunt, Cam Treloar, Geoff Abram, AJ Gilbert, Andrew Brown, Peter Hynes.




    Bulls: Johan Roets, Akona Ndungane, Wynand Olivier, Wayne Julies, Bryan Habana, Derick Hougaard, Heinie Adams; Pierre Spies, Wikus van Heerden, Pedrie Wannenburg, Victor Matfield (k), Danie Rossouw, Rayno Gerber, Gary Botha, Gurthrö Steenkamp. PLAASVERVANGERS: Jaco Engels, Danie Thiart, Bakkies Botha, Derick Kuün, Fourie du Preez, Morné Steyn, Jaco van der Westhuyzen. Skeidsregter: Kelvin Deaker (NS). Afskop: 19:10.




    Daardie selfde gedagte is op Beeld se voorblad beaam met ’n inleidende paragraaf wat gelui het: ‘Suid-Afrika lyk oorgehaal om teen 21:00 vanaand die eerste keer sedert 2001 weer twee verteenwoordigers in die Super14-halfeindronde te hê, maar die slegte nuus is dat die Sharks en Bulls mekaar se volgende teenstanders kan wees.’




    As sportskrywers probeer ons om so ver moontlik ook die psige van ’n sportspan te verstaan, juis sodat ons voorskoue – ’n verpligte dobbelspel – darem nie te ver verwyderd is van hoe die span ook dink en voel nie.




    Hoewel hierdie artikels eers die oggend ná Meyer se gesprek met die span verskyn het, was die betrokke joernalis nog heeltemal in die kol toe hy sy twee stories geskryf het. Want dit was tog min of meer in daardie tyd dat die spelers nog presies soos hy gedink het.

    Dieselfde het nie Meyer gegeld nie.




    ‘Ek stap daar in. Ou Gary Botha, ’n emosionele ou, sit so reg voor my. Ek vra die spelers toe of hulle daardie wedstryd teen die Force onthou. Toe ons vir ’n wen, eerder as die drie punte en ’n gelykop-uitslag gegaan het. Ja, sê die manne.




    ‘Ek sê toe vir die spelers ons speel nie vir lae tellings nie. Ons speel om ander spanne te pleister.




    ‘Dit is teen my beginsels om te speel sonder om ver te wen. En ek glo ons kan die Reds pleister. Ek weet dit,’ begin Meyer. ‘Maar ek kan daardie besluit nie namens julle neem nie. Ek gaan nou uit hierdie vertrek uitstap, sodat julle met mekaar kan gesels en self daardie besluit kan neem. Jy praat met die man langs jou en julle besluit of julle die onmoontlike wil verrig. En ek praat nie van 45 punte nie Ons gaan vir 76.’




    Hougaard vertel dat daar vir ’n paar oomblikke op tot die bekkigste van spelers ’n stomheid neergesak het.




    ‘Ons het gedink Heyneke het boom gerook, of iets. Ek meen – hy rig nie ’n o. 9-rugbyspan af nie. Dis Superrugby. Maar hoe langer hy uit die vertrek was, hoe meer het ons begin glo dat ons dalk op die vooraand van iets ongelooflik was en die moontlikheid van 76 punte ernstig begin oorweeg.’




    Vir juis hierdie afrigter was dit niks vreemds nie. Hy het in 1997 as Phil Pretorius se hulpafrigter by die toe nog erg versukkelde amateur-SWD-rugbyunie begin afrig. Die span het in 1996 ’n loesing van 8-147 teen die Blou Bulle op die lyf geloop.




    Meyer het die leisels einde 1998 by Pretorius oorgeneem en was ook in 1999 Nick Mallett se voorspeler-afrigter by die Bokke. Vir die tye dat Meyer nie by die SWD-Arende kon wees nie, het hy die destydse RAU-afrigter, Frans Ludeke, gevra om na die span te kyk.




    Die Arende het in 1999 in die Curriebeker-halfeindronde gespeel. Hulle was regtig baie goed. Maar SWD verloor toe op 18 Julie ’n wegwedstryd teen die twyfelagtige Grens – ’n dag nadat die Bokke in die Suncorp-stadion met 6-32 teen Australië verloor het. Meyer was liederlik omgekrap en toe hy die Dinsdag weer met die Arende praat, sê hy vir hulle net ’n honderdtal teen die Griffons sal vir daardie skandes vergoed.




    Die spelers het gedink hy maak ’n grap. Maar Meyer was doodernstig. En namate die onlangse slaansakke van Suid-Afrikaanse rugby daarop ingekoop het, het die Griffons se kans op sukses al kleiner geword. Die Arende klop hulle toe op Outeniquapark met 102-0.




    ‘Ek het voor daardie Reds-wedstryd vir die spelers gesê ek het al met swakker spanne 100 punte op ’n teenstander gesit,’ vertel Meyer.




    Toe hy weer in die ouditorium kom, was dit in ’n heel ander atmosfeer as vroeër. Dit was doodstil. Niemand het meer somme gemaak nie. En die vertrek was aanvoelbaar warmer van daardie 22 lywe voor hom.




    ‘Gary!’ roep Meyer sy haker – ’n man op wie hy altoos in oomblikke soos hierdie kon staatmaak om die grootsheid daarvan met die rou heesheid in sy stem by elkeen anders tuis te bring. ‘Gary, is jy in?’




    ‘Ja, Coach. Ek is in,’ antwoord hy oortuigend.




    ‘Bakkies, is jy in?’ ‘Coach, ek is in.’




    So vra Meyer elke speler of hy inkoop op die getal 76. Elke man sê ja. En soos elke speler deur sy eie stomverbaasdheid breek en sy ‘ja’ gee, staan hy op en maak sy handtekening op ’n papier wat Meyer voor teen die bord opgeplak het. Dit word ’n kontrak. ’n Belofte.




    ‘Daar was ’n klein bulletjie,’ vertel hy die spelers. ‘’n Klein blou bulletjie. Sy voorsate en duisende ander diere het toe al vir eeue geleef op daardie stuk aarde wat vir hulle ’n huis was, maar wat vinnig dor en onherbergsaam begin word het. Die kos was min en die water was op. Hul enigste kans op oorlewing was in die land van melk en heuning – ’n plek waarvan hulle nog net gehoor het. Iewers anderkant drie bergreekse, diep riviere vol krokodille, valleie vol luiperds, leeus en hiënas.




    ‘Maar almal – ook maar diere wat nog net van hierdie Utopia gehoor het – het gewaarsku dat dit te gevaarlik was om daar uit te kom, en dat dit beter sal wees om geleidelik ’n hongerdood te sterf as om deur die kake van ’n wilde dier verslind te word.




    ‘Mettertyd het die oorlewingsinstink by ’n paar van die diere eenvoudig groter as hul weerstand teen die uitdaging geword. Met die bietjie krag wat hulle oorgehad het, het hulle begin hardloop in die algemene rigting van waar die beterskap glo moes lê. Maar soos wat hulle gevorder het, het vrese vir ’n wrede dood die een dier ná die ander laat tou opgooi. Maar nie die bulletjie nie. Hy het sy kop laat sak en net bly hardloop. Onophoudelik bly hardloop. Drie bergreekse later bereik hy toe die land van melk en heuning. En alles wat daaroor gesê is, is waar. Daar is water, daar is kos. Daar is skaduskuiling. En dis veilig.




    ‘Toe die nuus die ander diere bereik en hy self mettertyd gaan kyk wat van hulle geword het, wil almal by hom weet hoe hy dit reggekry het. Waar is die leeus? Hoeveel krokodille was daar? Hoe diep is die diepste waters?




    ‘Die bulletjie antwoord hulle nie. Hy glimlag net. En toe besef die diere vir die eerste keer die bulletjie is doof. Hy was nie bewus van die leeus, die luiperds, hiënas, krokodille en diep waters nie. Al wat hy gesien het, is dat die diere skielik ’n koers inslaan, wat vir hom net een ding kon beteken – daar moet iets beters wees as wat hulle nou het.




    ‘En, kêrels,’ sê Meyer, ‘net so moet ons onsself van hierdie oomblik af doof hou vir elke mens wat vir ons sê hierdie telling is nie moontlik nie. Vir elke mens wat vir ons wil sê waartoe hulle dink ons in staat is. In hierdie vertrek sit mans wat weet dat dit moontlik is. En dis nie net moontlik nie. Vir ons kan dit ook maklik wees …

    Meyer se oortuiging dat die grootte van ’n visie ook bepaal hoeveel energie ’n span daaruit gaan kry, is afhanklik daarvan dat daardie visie maklik op papier uiteengesit kan word. Hoewel hy dus geweet het dat sy spelers nou in daardie 76 glo, was dit nodig om die ondenkbare vir hulle te kwantifiseer.




    ‘Ek sê vir hulle om met 76 te wen, moet ons 13 drieë druk. Om 13 drieë te druk, moet ons agterste driehoek 7 druk. Drie vir Bryan, 2 vir Roetsie en 2 vir Akona. Ek vra elkeen van die spelers of hulle dit kan doen en hulle stem in. Johann teken dit so aan.




    ‘Nou soek ek nog ses ouens vir die ander drieë. Pierre Spies steek sy hand op vir twee. En ’n klomp ander ouens nomineer hulself. Johann teken dit aan.




    ‘Ek sê vir hulle ons moet 30% van die Reds se lynstane afvat en die slotte sê hulle is in. Ek sê vir Derick hy moet meer as 80% van sy stelskoppe oorsit en hy sê daarmee het hy geen pyne nie.




    ‘Ons kan ook nie bekostig om meer as sewe strafskoppe af te staan nie. Wikus kan maar twee afstaan, maar dan kort ek 10 ander ouens in die span wat nie een ’n strafskop sal afstaan nie. Die manne nomineer hulself en Johann teken dit so aan.




    ‘So gaan ons deur elke dingetjie waaraan ons kan dink en bou daardie 76 soos ’n legkaart totdat almal die prentjie kan sien. Dit is toe eintlik verskriklik maklik om so ver te wen as elke ou in die span net doen wat hy gesê het hy gaan doen.




    ‘Toe die spelers daar uitstap, het ek geweet hulle glo elke woord en belofte wat in die ouditorium gemaak is. Daardie visie het ons energie gegee, en dit was nodig dat ons daarby stilstaan sodat die spelers dit kan internaliseer en die volgende dag met die regte ingesteldheid sou uitdraf.’




    Meyer se skoonpa het die volgende dag verjaar. En toe hy die Vrydagaand by die huis kom, sê sy vrou vir hom dat dit moeilik sou wees om iets groots van die verjaardag te maak aangesien hy by die huis gaan kom, sy tasse sal moet pak en reeds vroeg die volgende oggend Nieu-Seeland toe sal moet vlieg.




    ‘Maar ek sê toe vir haar sy verstaan nie – ons gaan nie vlieg nie. Ons bly net hier in Pretoria.




    ‘Ek was in ’n vrolike bui daardie aand en vra toe vir Johann om vir ons ’n video te maak met al ons beste drieë deur die loop van die jaar. Dit, asook elke speler se belofte. Ons wys dan van ons beste oomblikke daardie jaar en byvoorbeeld Pierre se gesig met die woorde “2 drieë” onder dit. En ek het die getal 76 tussen elke paar grepe op die skerm laat flits. Daar het groot op die kasset gestaan “Die Grootste Oorwinning Ooit”.




    ‘Johann het dit die volgende dag sowat ’n uur en ’n half voor die wedstryd vir die spelers gewys. Want ek het geweet dat twyfel hier en daar sou inkruip sedert ons daardie Vrydagmiddag gesels het. Ek glo sterk in positiewe versterking en visualisering – dit is eenvoudige sielkunde, maar tog so kragtig.’

    Meyer het die skeidsregter Kelvin Deaker vroeg die volgende oggend by sy hotel gaan sien.




    ‘Ek het hom net gaan vertel dat ons met minstens 76 punte gaan wen en gevra dat hy ons toelaat om vinnige balbesit te kry en dat die Reds nie negatief moet speel nie. Hy kyk my so en herhaal wat almal tot voor dit vir ons gesê het: “It is impossible, mate!” ’




    Toe Meyer daardie video ’n uur en ’n half voor die wedstryd vir die spelers wys, was dit die laaste motiveringsboodskap vir die dag. In die 90 minute voor ’n wedstryd is die spelers so ontspanne as wat gespanne mense kan wees, hulle is gefokus, hulle warm op en die kaptein praat met die span. Toe die Bulls op Saterdag 5 Mei teen 19:08 voor 44 870 toeskouers op Loftus uitdraf, het daar nie by een van die spelers twyfel bestaan dat hulle die wedstryd so ver gaan wen as wat hulle moes nie. Teen daardie tyd het die Sharks die Stormers al op Nuweland met 36-10 geklop, vyf drieë gedruk en daarmee die boonste posisie op die Superrugby-puntelys ingeneem. Die Crusaders was toe nog tweede. Maar daardie sport op die leer was die absolute minimum waarop die Bulls aan die begin van die seisoen besluit het.




    Clinton Schifcofske van die Reds het in die derde minuut die eerste punte van sy skopkegel af aangeteken. Daar was 77 minute oor. En die Bulls het toe reeds daardie puntebuffer van 3 van ’n strafskop af verbeur. Daar was eenvoudig nie tyd om te aarsel nie.




    Bryan Habana het in die 5 minute ná die Reds se strafskop twee drieë gedruk. Toe druk Pedrie Wannenburg. En toe Gary Botha. Ook Wikus van Heerden het vlak voor rustyd gedruk, met Hougaard wat met al sy doelskoppe geslaag het.




    Twee drieë het voor rustyd gesneuwel – een daarvan Habana, wat die bal oor die doellyn verloor het. Die Bulls het op 38-3 gaan water vat.




    ‘Ek het die spelers van ’n kant af uitgetrap toe hulle met rustyd in die kleedkamer kom. Ons was 38-3 voor en ek raas met hulle! Maar op daardie dag was 38-3 nie ’n aanvaarbare telling nie. Veral nie omdat ons twee drieë weggegooi het nie.




    ‘So ver het Derick sy beloftes van 80% plus gestand gedoen en Bryan kon al voor rustyd sy derde drie gedruk het. Ons het besluit om ná rustyd ten minste 50 punte aan te teken.’




    Wynand Olivier het 4 minute ná die hervatting gedruk. En Spies kort daarna die twee drieë waarvoor hy homself genomineer het. Die Bulls het 19 uit 19 lynstane gewen, 7 uit 7 skrums en ook op 3 van die Reds se 4 skrums ’n vaskop gehaak.




    Wikus van Heerden het 29 losskrums geslaan, drie keer besit omgekeer en uit ’n spantotaal van 113 duikslae 12 uitgevoer.




    Spies het die bal 13 keer gedra en 4 keer deur die eerste linie verdedigers gebars. Ook hy het 3 balle by ’n losskrum gesteel. En Hougaard het 12 van sy 13 stelskoppe na die pale deur die biesies gesool vir ’n suksessyfer van 92,3%.




    Van die skrapse 35 minute en 51 sekondes in die wedstryd van 80 minute waarvan die bal in spel was, het die Bulls net 60,7% van die besit gehad. Dit beteken eerstens dat ook die Reds ’n positiewe benadering tot die wedstryd gevolg het, want hulle het hul bietjie besit duidelik nie weggeskop nie. Die belangriker statistiek hier is dat die Bulls dus in net 21 minute en 46 sekondes se aktiewe spel amper 100 punte aangeteken het vir ’n wentelling van 92-3. Dus 54 punte in die tweede helfte. En ’n punteverskil van 89.

    Hougaard vertel dat hy ’n paar jaar later met die All Black-senter Aaron Mauger oor daardie wedstryd gesels het. Hy het toe vir die Crusaders gespeel en vanweë die magtige en amper ondenkbare punteverskil wat die Bulls moes uitwis om bo hulle te eindig, het die Kiwi’s nie die wedstryd gekyk of vlugte bespreek nie.




    ‘Maar hul spanbestuurder het hulle een vir een wakker gebel en gesê hulle moet hulle gereed maak om lughawe toe te gaan om die Bulls op Loftus te speel,’ onthou die losskakel. Hougaard en Mauger was spanmaats by die Engelse klub Leicester toe Meyer hulle in 2008 begin afrig het.




    Die halfeindronde was toe ’n blote formaliteit. Hulle het die Crusaders met 27-12 geklop. Hougaard het al die punte met agt strafdoele en ’n skepdoel aangeteken.




    Die Sharks het die Blues in Durban ewe hard gestamp en met 34-18 geseëvier.




    Suid-Afrika het dus vir die eerste keer tot nog toe twee spanne in ’n Superrugby-eindstryd gehad.




    Die Bulls moet toe op 19 Mei in Durban teen ’n besonder sterk Sharks-span speel, en die Crusaders se Super12-sege van 2000 in Canberra (20-19) oor die Brumbies was die laaste keer dat ’n besoekende span ’n eindstryd gewen het. Dit het deels as motivering gedien. Maar daar was groter faktore wat die Bulls aangespoor het.

    Daar was al voor die Wêreldbeker-toernooi daardie jaar sprake dat Jake White as Bok-afrigter gepos sou word. Meyer was die logiese keuse, maar selfs toe White in sy pos behou is, sou hy nie ná die toernooi nog aan die stuur van Springbok-rugby wees nie.




    Daar was ’n realistiese kans dat Meyer by White sou oorvat en dus sou daardie eindstryd in Durban sy laaste een met die Bulls wees sedert hy die destydse Northern Bulls in 2000 begin afrig het.




    Ook het die Bulls toe die beste kans tot nog toe gehad om die vrugte te pluk van ’n paadjie wat die meeste van die spelers al sedert 2001 met mekaar en hul afrigter gestap het – afwisselend tussen die Bulls en die Blou Bulle se Vodacombeker- en Curriebeker-span.




    ‘Dit was ’n ongelooflik emosionele week vir ons almal,’ vertel Meyer. ‘Maar omdat daar voor ’n eindstryd soveel druk en verwagtinge op ’n span is, neem jy in daardie week ’n tree terug. Die harde werk is gedoen. Die ouens weet wat van hulle verwag word. Maar as jy ’n span aan al daardie buitefaktore gaan blootstel, loop jy die gevaar om die genot van rugby heeltemal mis te loop. Uiteindelik moet ’n mens ’n eindstryd geniet. En hierdie was die grootste eindstryd van ons lewens.




    ‘Daar was ’n Amerikaanse college-basketbalafrigter Jim Valvano. Ek het al baie oor hom gelees, en hy vertel van die gebruik in basketbal om die net te gaan afknip nadat jy ’n groot kompetisie gewen het.




    ‘Met dit as die metafoor het ons nie in die week van die eindstryd geoefen om beter rugby te speel nie, maar hoe ons daardie simboliese net in Durban gaan afsny en terugbring Pretoria toe. Ek het met die meeste van daardie spelers ’n pad gestap sedert hulle 19 jaar oud was. En nou was hulle mans. Ouens wat in 2001 al ingekoop het op ons droom om Bulls-rugby nie net die beste in Superrugby te maak nie, maar die beste span ter wêreld. Ek is vas oortuig dat ons met daardie Bulls-span toetsrugby kon speel en sou wen.’

    Die laaste spanpraatjie was 90 minute voor die eindstryd op Kingspark. Met wegwedstryde word daar by die hotel gepraat, waarna die spelers per bus na die stadion vertrek.




    Johann van Graan het weer iets soortgelyk aan die Reds-video gemaak. Hy het ’n foto van Matfield gephotoshop waar hy met die Superrugby-trofee staan – die einste trofee waarvan daar toe al vir ’n seisoen lank foto’s in Loftus opgeplak was. Van Graan het daardie foto op ’n Rapport-voorblad gesit. Die opskrif was: ‘Bulls eerste SA span wat Superrugby wen’.




    Meyer het in ons eerste gesprek vir die boek tranerig geraak toe hy weer aan daardie laaste spanpraatjie dink.




    ‘Ek was erg emosioneel. Die spelers ook. Sewe jaar van ons lewens het op daardie dag neergekom. D-dag in Durban. Ons almal was gespanne. Bakkies sit so reg voor my en hy sweet verwoed. Ek het gehuil, want dit was moontlik my laaste wedstryd met die Bulls. Die spelers het gehuil. Ek het geweet ons is reg hiervoor. Dit is die Superrugby-eindstryd. Dit is waaroor ons gedroom het.’




    ’n Meyer-spanpraatjie het altyd ’n storie of drie ingesluit. En die staaltjies het dikwels in ’n ‘klein Vrystaatse dorpie’ afgespeel. Ook so hierdie keer.




    ‘Daar was hierdie klein Vrystaatse dorpie. Dit was dor. Daar was geen wolk in die lug nie. Die boere het swaargekry. Hul diere het gevrek. So daar is weekliks, later daagliks, bidure gehou. Maar niks gebeur nie.




    ‘Die dorp se mense besluit toe om ’n groot biddag vir reën op die dorpsplein te hou. Honderde mans trek saam en dit dreun soos wat hulle bid. Ná so ’n uur kom nog ’n man daar aan en hy bring sy klein seuntjie saam.




    ‘ “Pappa, wat doen die ooms?” wil hy weet. En sy pa sê hulle bid vir reën. “Maar dink die ooms dit gaan reën?” wil hy weet. En sy pa sê ja – dis gelowige ooms hierdie.




    ‘Sy pa laat sak weer sy kop en hy begin bid. Maar die vrae in die seuntjie se oë bly luier terwyl hy na die honderde knielende mans kyk. Hande in die lug. Elkeen besig om te bid. Te smeek.




    ‘ “Maar, Pappa, ek verstaan een ding nie,” laat val die klong. Sy pa sê gebed verg volharding. En die seuntjie antwoord: “Dit is nie waaroor ek wonder nie, Pappa. Ek verstaan net nie hoe die ooms kan glo dit gaan reën, maar dat nie een van hulle ’n sambreel saamgebring het nie …” ’




    Meyer sê vir sy spelers dat dit nie goed genoeg is om te net glo hulle kan hierdie eindstryd wen nie. Hulle moet dit weet.




    ‘Ek waarborg julle die Sharks glo ook hulle kan die wedstryd wen. Hulle speel tuis. Hulle is eerste op die puntelys. Wees maar verseker daarvan dat hierdie ouens ook glo.




    ‘Maar glo gaan nie vandag genoeg wees nie. Jy moet weet. Al is ons in die laaste minuut van hierdie wedstryd agter, moet jy weet ons gaan hom wen. Want dít is die verskil tussen ’n finalis en ’n kampioenspan.




    ‘Ek gee vir elkeen van julle ’n valskerm en sê julle moet uit ’n vliegtuig spring. Maar julle wil weet of die valskerm sal oopgaan. As ek eenvoudig sê ek glo hy sal oopgaan, belowe ek julle dat nie een van julle sal spring nie.




    ‘Maar as ek sê ek wéét hy sal oopgaan – ek weet dit, want ek pak my lewe lank al valskerms – vra ek julle weer: Bakkies, sal jy spring? Gary, sal jy spring?’




    ‘Ja, Coach, ek sal spring,’ sê iedere Botha.




    Van Graan haal toe sy Rapport-voorblad uit. Visualisering. Positiewe versterking.




    Toe die spelers opstaan om bus toe te gaan, stap Habana verby Meyer. ‘Bryan,’ sê hy vir hom. ‘Ek weet net dat jy vandag iets besonders gaan doen.’

    Die eindstryd is voor 52 000 mense gespeel. En hy het teen ’n geweldige tempo begin. Percy Montgomery het die eerste punte in die agtste minuut met die skopvoet aangeteken. Spies het 5 minute later ’n drie gedruk, met JP Pietersen wat 6 minute later agter die Bulls se doellyn repliek gelewer het. Verder het Montgomery en Hougaard skoppe uitgeruil. Die Sharks was met rustyd 14-10 voor.




    ‘Maar in die 78ste minuut voel dit of my hart uitgeruk word en of sewe jaar van my lewe in duie stort.’ Meyer sit in die afrigterslosie en die slot Albert van den Berg druk toe die Sharks se tweede drie.




    ‘Ek het my alles gegee. En daar is dit skielik net weg. Dis verby. Pote Human sit langs my. Sy hande is in sy hare. Ek sien hoe Wynie langs die veld sit, sy oorstuk uit sy oor haal en kop onderstebo vir Frans Steyn wag om die doelskop te vat.




    ‘Maar toe gebeur iets waaroor mense vandag nog vir my lag. Ek hoor ’n stem. Ek hoor hom letterlik. In Afrikaans nogal. En die stem sê vir my: “Hoor hier, Heyneke. Jy sê vir die ouens hulle moenie glo nie. Hulle moet weet. Tot in die laaste minuut. Maar jy is nie eers bereid om te glo nie.”




    ‘Toe ek daardie stem hoor, gryp ek die walkie talkie en roep vir Wynie. Ek sê vir hom die doelskop gaan mis wees (Frans Steyn het dit inderdaad gemis) en dat ons die bal van die afskop af moet terugwen en hom net moet hou.




    ‘Wynie druk daardie oorstukkie terug en sê: “Coachie, ek weet jy is ’n positiewe ou, maar …’ Ek sê vir hom: “Wynie, kry net die flippen boodskap uit.”




    ‘Ek sien toe Pote skep weer moed en sê hierdie ding is nog nie verby nie. Ek onthou hoe ons in daardie laaste 2 minute omtrent al die goed gedoen het wat ons oor sewe jaar geoefen het. Stutte het geskêr. En Gary Botha het ’n grubber geskop. Ek dag ek bevuil myself! Ek haat grubbers.’




    Die Sharks het die afskop gewen, ’n paar fases opgestapel en met net 25 sekondes oor het Butch James die bal veldaf geskop. Jaco van der Westhuyzen het hom gevang, middelveld toe gesuiker en die bal vir Akona Ndungane gegee, wat terug na die ondersteunende spelers gehardloop het.




    Nóg ’n paar fases en Gary Botha kry die bal. Hy slaan in die middelveld ’n gaping en sool op 79 minute en 57 sekondes ’n rolskop, wat reguit in Frans Steyn se hande beland. Steyn was onder geen druk nie en kon die bal net uitskop om te wen. Maar hy doen dit nie.




    Hy skop die bal in Victor Matfield se hande in en dié begin toe met nóg ’n teenaanval. Die Bulls stapel die een fase ná die ander op. Hulle is aan die oorkant van die veld. Die bal word teruggeslinger en Spies slaan voor die hoofpaviljoen ’n bres. Hy gooi die bal met een hand na Habana, wat teen die regterkantste kantlyn afsuiker en ’n paar treë binnetoe gee. ’n Losskrum vorm met die blaser Steve Walsh aan die een kant en die vlagman Lyndon Bray teen die kantlyn.




    Die bal spat los na die Sharks se kant toe, maar Derick Kuün wen hom op ’n manier terug. Die Bulls slinger hom vinnig na die oorkantste kantlyn, waar die stut Jaco Engels die ontvanger is. Hy trap kantlyn toe en gee die bal met een hand agter sy rug vir Ndungane, wat met hom skêr en tot 7 meter van die Sharks se doellyn vorder.




    Weer word die bal hoofpaviljoen toe gestuur. Dié keer via Heini Adams, wat ’n lang aangee na Habana stuur. Die Bok-vleuel trap binnetoe en pyl op 81 minute en 35 sekondes af op die doellyn. Hy duik net regs van die regter-regoppaal, met JP Pietersen wat tevergeefs probeer keer. Die telling is 19-18 vir die Sharks. Hougaard moet nog skop.




    Meyer dink terug aan daardie dag: ‘Dit was soos om te kyk hoe die Rooi See vir Bryan oopmaak.’




    Hougaard het die bal gestel en die Sharks het vroeg opgestorm. Die reël bepaal dat die opponerende span eers op ’n skopper kan afstorm sodra hy met sy aanloop begin het. Hougaard het nog nie.




    Maar dit was asof hy nie eens agtergekom het die spelers storm op hom af nie. Want soos wat die Sharks in opdrag van die skeidsregter weer teruggestuur is, het Hougaard met sy aanloop begin en die skop waargeneem.




    20-19. Die Bulls is die eerste Suid-Afrikaanse Superrugby-kampioen.

    ‘Daar is mense wat sê Derick Kuün het die bal onwettig teruggewen,’ vertel Meyer. ‘Ek dink ook Albert van den Berg se drie is deur ’n paar verdagte goed moontlik gemaak. Wat ook al gebeur het, dink ek steeds dit is ongelooflik dat ons die bal ná die toeter van ’n eindstryd so lank gehou het om die drie te druk en vir Derick om die skop oor te sit – selfs al was dit naby aan die pale.




    ‘Ons het daardie goed geoefen en dit situational training genoem. Derick, Morné Steyn en Jaco van der Westhuyzen sou elk drie stelskoppe van die kantlyn vat. En as hulle twee gemis het, sou die hele span vir 10 minute kliphard gewerk het. Hulle mag nie bal verloor het nie. Jy hou hom vir 10 minute. Daardie sessies is Bloubloed-sessies genoem. En as Derick-hulle die heeltyd skoppe gemis het, sou Bakkies hulle mettertyd wou roer. So jy sit jou skoppe oor – maak nie saak hoe moeg jy is nie.




    ‘Dít was my boodskap vir Wynie – sê vir die spelers ek soek Blou bloed. Toe daardie spelers op Derick afstorm, was hy so gekondisioneer om onder Bloubloed-situasies alles rondom hom uit te skakel en die bal deur die pale te skop. Hy was in die zone. En ons het daardie wedstryd gewen.’

    Die merkwaardige eindstryd-sege is kort ná die wedstryd verder ingekleur toe Jaco van der Westhuyzen teen die linker-regoppaal opklim en sy trui oplig. Hy het ’n wit T-hemp aangehad met die woorde ‘Jesus is Koning’ daarop. Daardie gebaar het in die weke ná die eindstryd baie groter reaksie – kritiek en lof – uitgelok as die Bulls, wat pas Suid-Afrika se eerste Super-titel gewen het.




    Van der Westhuyzen is ’n godsdienstige mens. En hoewel sy vertoon daarvan uiteenlopende reaksies ontlok het, het dit in die Bulls se spanomgewing om ’n ander rede waarde gehad.




    Meyer vertel dat Van der Westhuyzen direk na die wedstryd na hom gehardloop, sy trui opgelig en gesê het: ‘Kyk, Coach, ek het my sambreel gebring.’




    ‘Mense het gesê Jaco is mal. En hy is dalk ’n bietjie, maar nie op die lelike manier waarop hy in die media uitgebeeld is nie. Hy het nie daardie T-hemp gemaak met die hoop dat hy sy geloof op ’n groot platform die krediet vir die span se sukses kon gee nie. Hy het geweet hy gaan. En dit was vir my ongelooflik kosbaar om te sien dat die spelers geweet het en nie net geglo het nie. Jaco se T-hemp was toe soos daardie net wat ons in Durban gaan afsny het,’ het Meyer verduidelik.

    Sedert daardie pak slae in Christchurch teen die Crusaders het die Bulls na ’n hoër rat en ’n groter bewustheid van die span, die individue en hul doelstellings oorgeskakel. Hulle het vir sowat 2 minute die optimale belewenis van vloei ervaar – ’n konsep wat in die hoofstukke oor Paul Treu bespreek word. Daarmee het die Bulls die kroon gespan op ’n pad wat hulle toe reeds vir sewe jaar gestap het.



OEBPS/Images/3668.jpg





OEBPS/Images/4611.jpg





OEBPS/Images/5213.jpg





OEBPS/Images/cover_fmt.jpeg
REKERS

Marco Botha

‘A\ IJ ¥ 3 4 “

b bl






OEBPS/Images/24656.jpg





OEBPS/Images/4595.jpg





OEBPS/Images/4591.jpg





OEBPS/Images/4607.jpg





OEBPS/Images/3664.jpg





OEBPS/Images/4616.jpg





OEBPS/Images/4603.jpg





OEBPS/Images/4593.jpg





OEBPS/Images/5202.jpg





OEBPS/Images/3660.jpg





OEBPS/Images/4059.jpg





OEBPS/Images/4609.jpg





OEBPS/Images/3662.jpg





OEBPS/Images/5211.jpg





OEBPS/Images/4605.jpg





OEBPS/Images/3666.jpg





OEBPS/Images/4601.jpg





